
GAIAREN EBAZPENA: 2025eko MAIATZAREN 9ko BILKURA


AURREKARIAK


Lehenengoa.- Espedientean dagoen dokumentaziotik ondorioztatzen denez, 2025eko apirilaren 8an, XXXXXk eskaera bat aurkeztu zuen Arabako Foru Aldundiko Erregistroan, Erretana, Zurbao eta Ilarratzako Kontzejuan kontuak, aldundi honek onetsiak, eskuratzeko, hain zuzen, urte hauetakoak: 1987., 1988., 1989., 1990., 1991., 1992., 1993., 1994., 1995., 1996., 1997., 1998., 1999., 2000., 2001., 2002., 2003., 2004. eta 2005. urteetakoak.

Bigarrena.- Lurralde Orekaren zuzendariaren apirilaren 14ko 2191/2025 Ebazpenak, lehenik eta behin, argi utzi zuen Aldundiak ez dituela onesten lurraldeko administrazio batzarrek aurkeztutako kontuak, eta haien gordailuzaina besterik ez dela. Ondoren, eskaera ezestea eta Erretanako, Zurbaoko eta Ilarratzako administrazio batzarrei helaraztea ebatzi zuen, haiek egin baitzuten eskatutako informazio guztia. Horrela, bete egin zuen Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legearen 19. artikuluaren 4. apartatua (aurrerantzean, GIBGOL). 

Hirugarrena.- 2025eko apirilaren 18an, XXXXXen idazkia sartu zen Arabako Foru Aldundiaren Erregistroan, Gardentasunaren eta Gobernu Onaren Foru Kontseiluan erreklamazioa jartzekoa. Idazki horretan, bigarren aurrekarian aipatutako ebazpena erantsi zuen, eta eskaerari erantzuteko eskatu zuen. 

OINARRI JURIDIKOAK

Lehenengoa.Erreklamazio egileak planteatutako eskaerari dagokionez, gaiaren mamia aztertu aurretik, aztertu behar da ea eskaerak betetzen dituen Gardentasun Kontseiluan erreklamazio bat planteatzeko behar diren baldintzak. Baldintza horiek, Gardentasunaren, Herritarren Parte-hartzearen eta Gobernu Onaren otsailaren 8ko 1/2017 Foru Arauaren 35.5 artikuluaren arabera, oinarrizko legerian finkatuta daude, hau da, GIPEGOLen.


1. Erreklamazioa aurkezteko epeari dagokionez, GIPEGOLek dio 24.2 artikuluan ezen erreklamazioa aurkezteko epea hilabete izango dela aurkatutako egintza jakinarazten den egunaren biharamunetik hasita, eta, hain zuzen, epe horri heldu zion XXXXXk, zeren eta Funtzio Publikoaren zuzendariaren Ebazpena 2025eko apirilaren 14an jakinarazi zen, eta erreklamatzailearen idazkia 2025eko apirilaren 18an sartu zen Arabako Foru Aldundiaren Erregistroan, hau da, lau egun geroago.


2. Bat etorriz 1/2017 Foru Arauaren 35.3 artikuluan eta lehen xedapen gehigarrian eta Foru Gobernu Kontseiluaren otsailaren 21eko 5/2017 Foru Dekretuan xedatutakoarekin, Gardentasunaren Foru Kontseiluak eskumena du foru sektore publikoko edozein erakundek hartutako ebazpenen aurrean gardentasunaren arloan egiten diren erreklamazioak aztertzeko eta ebazteko, eta ebazpen horien artean dago erreklamatzaileak aurkatutako ebazpena.


3. Behin egiaztaturik erakunde erreklamatuak Gardentasunaren 1/2017 Foru Araua bete behar duela, Gardentasunaren Foru Kontseiluaren eskumen subjektiboa eta erreklamatzailearen legitimazioa, egiaztatu behar da, ondotik, badela egiaz informazio publikoaren eskaera bat, zeren eta, 1/2017 Foru Arauaren eta otsailaren 21eko 5/2017 Dekretuaren arabera, Kontseilu horrek ez baitu eskumenik bestelako auzirik aztertzeko.

Erreklamazioaren xedea da informazio publikoa eskuratzeko arloan esanbidezko ebazpena ematea, hau da, Lurralde Orekaren Zuzendariak apirilaren 14an emandako 2191/2025 ebazpena, zeinaren bidez XXXXXen nahia ezesten baitzen.  

Otsailaren 8ko 1/2017 Foru Arauaren 18. artikuluaren arabera, informazio publikoa da Foru Arau honen 3. artikuluan aipatzen diren subjektuetako edozeinen eskuetan diren eduki edo dokumentuak, edozein dela ere haien formatua edo euskarria, haiek beren eginkizunak betez sortu edo eskuratu dituztenak.

Beraz, eskaera egiten den unean Foru Arauari lotutako erakunde edo entitate batek eskuragarri duen eta dagoeneko badagoen informazioan oinarrituta egon behar dute informazioa eskuratzeko eskaerek, eta, gainera, beren eskumenak erabiliz egindako edo eskuratutako informazioa izan behar dute.

Definizio hori ikusita, argi dago XXXXXk egindako eskaeraren xedea dela informazio publikoa ematea, toki administrazioaren arloan eskumena duen sailak duena.

Halakoetan, administrazioak eskatu den informazioa eskuratzeko baimena eman behar du, salbu eta argi eta behar bezala justifikatzen bada ez onartzeko edo legezko muga bat aplikatzeko arrazoiren bat dagoela. 


Bigarrena.- Gaiaren funtsari dagokionez, aurkaratutako ebazpenak ezetsi egiten du informazio publikoaren eskaera, eta Erretana, Zurbao eta Ilarratzako administrazio batzarrei bidaltzeko agintzen du, otsailaren 8ko 1/2017 Foru Arauaren 19.4 artikuluan ezarritakoaren arabera, artikulu horretan honako hau xedatzen baita: «Eskaeraren xede den informazioa, hartzailearen esku egon arren, beste batek egin edo sortu badu osorik edo zati nagusi batean, eskaera hari bidaliko zaio, hark erabaki dezan eskatzaileak informazioa eskuratu ala ez».

Hala, kontua da zehaztea ea GIBGOLen 19.4 artikuluaren aplikazioa zuzena izan den edo, aitzitik, ea kasu honetan ez diren betetzen Legean manu hori aplikatzeko aurreikusitako inguruabarrak.

Horri dagokionez, argitu behar da manu horren aurreikuspena eskumen klausula espezifiko bat dela –doktrinan «egile arau» gisa ezaguna eta Europar Batasuneko zuzenbidean agertzen dena–, kontuan hartuta eskaeraren xede den informazioa eskaeraren xede den subjektuaren esku dagoen kasuaren berezitasuna, nahiz eta GIBGOL ere aplikatu behar zaion beste batek osorik edo zati nagusi batean egin duen.  Eta hori guztia, egile nagusiak, informazioa eskuratzeari dagokionez, erabakitzeko duen gaitasuna babesteko.

Ildo horretan, Gardentasunaren eta Gobernu Onaren Estatuko Kontseiluak, besteak beste 714/2019 Ebazpenean, uste du baldintza hauek bete behar direla 19.4 artikulu hori aplikatzeko, 13. artikuluko informazio publikoaren kontzeptuari eta 2. artikuluan aurreikusitako Legearen aplikazio eremu subjektiboari dagokienez:

· Eskatutako informazioa gardentasun araudiak behartutako subjektu baten eskura egon behar da, zeren eta, 1/2017 Foru Arauaren 18.1 artikuluko informazio publikoaren kontzeptuaren arabera, bere eginkizunak betez egin edo eskuratu baita. 

Eta kasu honetan aipatutako egoera hori ematen da; izan ere, Arabako Foru Aldundiak erakunde horien kontuen gordailuzain eginkizuna du, Arabako Lurralde Historikoko Toki Erakundeen Aurrekontuei buruzko otsailaren 9ko 3/2004 Foru Arauan aurreikusitakoaren arabera.  

· Informazio hori, osorik edo zati nagusi batean, hirugarren batek egin behar izan da, eta hari bidali beharko zaio eskaera, informazioa eskuratzeari buruz erabaki dezan. Informazioa eskuratzeari buruz erabakitzeko duen gaitasunari buruzko aipamen horrek, beraz, esan nahi du GIBGOL aplikatu behar zaiola, eta, haren manuak aplikatuz, informazioa eskuratzeko egindako eskaera onartzen edo ukatzen duen ebazpena eman beharko duela.  

Gaitasun hori, kasu honetan, eskatutako informazioaren egileari dagokio, hau da, Erretana, Zurbao eta Ilarratzako administrazio batzarrei, zeinei urtero baitagokie urteko kontuak egitea eta onartzea eta GIBGOL aplikatu behar baitzaie.




Kasu horietan, eskaera jaso zuenaz bestelako subjektu betebeharpeko batzuek osorik egin zituzten dokumentuei buruzko informazio eskaera hori XXXXXk egin zuen. Horrela, bada, Foru Kontseilu honen ustez, GIBGOLen aplikazio eremuan sartzen diren subjektuen arteko eskumen araua (19.4 artikulua) ikusita, Arabako Foru Aldundiari ez dagokio informazioa eskuratzeari buruzko erabakia hartzea, baizik eta eskatutako informazioa egin duenari soil-soilik, eta kasu honetan, Erretana, Zurbao eta Ilarratzako administrazio batzarrei, aldez aurretik eskaera haiei bidalita, Lurralde Orekako zuzendariak 2191/2025 Ebazpenean agindu zuen bezala.

Azaldutako guztia ikusita, Foru Kontseilu honek uste du XXXXk eskatutako informazioa ezesteak 19/2013 Legearen 19.4 artikuluan duela babesa. 

Horregatik guztiagatik, Gardentasunaren Foru Kontseiluak, aho batez, hau hartu du:


EBAZPENA

Lehenengoa.Ezestea XXXXXk Lurralde Orekaren zuzendariaren otsailaren 14ko 2191/2025 Ebazpenaren aurka jarritako erreklamazioa, GIBGOLren 19.4 artikuluan xedatutakoa ikusita.

Bigarrena. Ebazpen honek administrazio bidea amaitzen du, eta beronen aurka, administrazioarekiko auzi errekurtsoa aurkeztu daiteke Gasteizko Administrazioarekiko Auzietako Epaitegietan, bi hilabeteko epean, ebazpen hau jakinarazi eta hurrengo egunetik aurrera zenbatzen hasita. 

